Sanz Lehendakariak Orreagako erromesen aterpea inauguratu du 

Proiektua Nafarroa 2012 Planera bilduta dago eta 6,4 milioi euroko inbertsioa eskatu du 

Miguel Sanz Sesma Nafarroako Lehendakariak gaur eguerdian erromesen aterpea inauguratu du Orreagan. Ekitaldi horretan egon dira Francisco Pérez González Iruñeko artzapezpikua, Elena Torres Miranda Nafarroako Parlamentuko lehendakaria, Jean Jacques Laustaudaudine Saint-Palaiseko alkatea (Nafarroa Beherea), eta Cornelius Slegers holandar erromesa, erromesak ordezkatuz. Ekitaldian agintari zibil eta eliz agintari ugari egon dira.

Kultura eta turismo zuzkidura hau Nafarroa 2012 Planaren barruan dago. Finantzaketa Nafarroako Gobernuaren kargura egon da, Nafarroako Ondare Historikoa Zaintzeko Fundazioaren bidez. Inbertsio osoa 6.389.325,80 eurokoa izan da. Kopuru horretatik 5.000.000 Nafarroa 2012 Planera bilduta daude. Planak UPN, PSN eta CDN alderdien babesa du eta horren arabera aterpea lehentasunezko jarduna da. 

Lanak hiru proiektu bildu ditu: eraistea, 2008 eta 2009 urteen bitartean, amaierako kostua 884.228,54 euro izanda; azpiegiturena (2009-2010), 2.506.549,01 euroko kostuarekin, eta barruaren egokitzapena (2009-2011), 2.881.738,14 euroko kostuarekin. Hiru proiektuak Construcciones Leache enpresak gauzatu ditu. Altzarien aurrekontua 117.023,83 eurokoa da.

Aterpearen eraikina ospitale moduan berreraiki zuen José Poudezek XVIII. mendearen amaieran. Proiektu horretatik (klaustroa zuen, elizaren iparraldeko paretak lagunduta) ekialdeko hegala soilik eraiki zen, eta horrela iritsi da gaur egunera arte. Eraikina joan den mendeko berrogeiko hamarkadan sute batek hondatu zuen eta 1982an zaharberritu egin zen. Nafarroako Gobernuko Hezkuntza eta Kultura Departamentuak nekazaritza trebakuntzarako eskola bihurtu zuen. Horren aurretik, kolegiatak higiezina hogeita bost urterako laga zuen, hau da, 2007ra arte.

Eraikina erromesen aterpe moduan zaharberritu eta errehabilitatzeko jatorrizko proiektutik gordetzen ziren osagaiak errespetatu dira, eta funtsezko bi helburu ditu: erromesen kopuru albait handiena hartzea eta eraikinaren beheko solairuan igarobide estalia izatearen jatorrizko ideia berreskuratzea.

Horretarako, logelak hartuko dituzten lehenengo eta bigarren solairuen erdiko inguruan luzetarako kontenedore luze bat eraiki da, literen moduluak hartzeko, egon dauden paretak ukitu gabe, eta perimetro guztian igarotzeko lekua utzi da, eta horri begiratzen diote fatxadako hutsuneek. Solairuen muturretan zerbitzuak eta komunikazio nukleoak daude. Hegoaldean bainuak eta garbitegia daude, eta iparraldean, erromesen zainketaz arduratzen den langileen apartamentua.

Solairu aske eta ordenatu hori lortu ahal izan da goiko solairuetan egitura berria planteatu delako. Solairu horietan ez da mantendu ospitalearen jatorrizko egiturako osagairik eta, horregatik, 50eko hamarkadan eraikitako egitura ezabatu da.

Eraikinak Orreagako multzo arkitektonikoa osatzen du. Bi fatxada ditu, ekialdean eta mendebaldean, eta bi fatxadetatik sar daiteke. Nagusia, oinezkoena, mendebaldean dago, plazaren buru dela. Plazaren iparraldean XX. mendearen hasierako etxebizitzen eraikina dago, hegoaldean berrogeiko hamarkadako sakristia modernoa, jatorrizko klaustroaren hegoaldeko hegala osorik hartzen duena, eta mendebaldean klaustroaren hegal hau ixten zuen pareta lodiaren aurriak. Eraikina eta inguruak zaharberrituta, ondare historiko-artistiko osoa berreskuratu da ia-ia.

Orreagaren birmoldaketa

Orreagako multzo turistiko-kulturalean 24 pertsona erroldatuta daude eta 13 pertsona jarraian bertan bizi dira. Azken urteetan birmoldaketa prozesua bizi izan du: lehen sektorearen mendekoa izatetik (batez ere zura eta abeltzaintza, hau da, ardiak eta Burgete zaldi arraza) hirugarren sektorearen mendekoa izatera igaro da, eta Pirinioetako inguruaren dinamizatzaile bihurtu da.

Orreagan 49 pertsonak lan egiten dute, biztanleen ehuneko 376,92k. Kolegiatan 5 pertsonak lan egiten dute eta 5 kalonje daude; oroigarrien dendan pertsona 1ek lan egiten du; erromesen bulegoan pertsona 1ek; bisita gidatuetarako, 3 pertsonak; turismo-bulegoan 3 pertsonak; Instituto Técnico de Gestión (ITG) Ganadero izenekoaren instalazioetan, 3 pertsonak; SAT Quesos enpresan (Aspace Fundazioak kudeatzen du) 6 pertsonak, eta ostalaritza establezimenduetan, 29 pertsonak. Udan 30 pertsona gehiago hartzen dituzte lan egiteko. Martxotik urrira, apartamentuen eta hotelaren okupazioaren batez bestekoa %63,8 da.

1986ko urtarriletik 2011ko urtarrilera kolegiatatik 531.300 erromes baino gehiago igaro dira. 2010ean, Done Jakueren urte santuan, 56.145 erromes hurbildu ziren.

Azken 10 urteetan erromesen kopuruan izandako bilakaerari buruzko datuek Orreagak Done Jakue Bidean eta interes turistiko-kulturaleko puntu moduan duen garrantzia nabarmentzen dute. 1999an 28.238 erromes egon ziren. Aurreko urte santuan, 2004an, 40.002 izan ziren, eta iaz Orreagara 52.389 erromes hurbildu ziren.

Toki Administrazio Departamentuak Orreagan 104.636 euro inbertitu ditu Nuestra Señora de Roncesvalles kaleko argiteria publikoa finantzatzeko (83.674 euro); Sorategi errekastoa hobetzeko eta bertako urak hartzeko (15.373 euro), eta Toki Inbertsioen Planetik Orreagara 5.589 euro bideratu ditu.

Nafarroako Gobernuak Erroibar-Orreaga Fundazio Publikoa eratu du 200.000 euroko zuzkidurarekin. Lurralde garapenera eta jarduera ekonomikoa bultzatzera orientatuta dago, baita natura eta kultura ondarea babestu, zaindu, hobetu, zabaldu eta balioa ematera, prestakuntzara eta enplegura, eta oro har, biztanleen bizi-kalitatea hobetzera. Orreaga-Iratiko Oihana Garrantzi Komunitarioko Lekua (GKL) kudeatzeko plana ere onetsi da, eta babes bereziko inguru izendatu da. 

Nafarroako Gobernuko Landa Garapen Departamentuak eta Berrikuntza Departamentuak “Roncesvalles-Orreaga” gaztandegiaren instalazioak abian jartzea ahalbidetu dute. Gaztandegia Aspace Navarra Fundazioak kudeatzen du eta bertan sei langile daude, horietako %80 desgaitasunen batekin. Instalazioak Landa Garapen eta Ingurumen Departamentuaren Instituto Técnico de Gestión (ITG) Ganadero ekoizpen ekologikorako finka esperimentalean kokatuta daude. Departamentua instalazioen titularra da, eta instalazioak Aspaceri doan laga zitzaizkion. Proiektua Nafarroako Enplegu Zerbitzuko laguntzekin finantzatu da, 300.000 euroko inbertsioaren %80 eman baitu. Ekimenak Aspacek landa-inguruetan desgaitasuna eta lan merkatuan sartzeko zailtasunak dituzten pertsonentzako enplegu babestuko zentroak sortzeko estrategia osatzen du. Establezimendu hori mota horretako bakarra da Pirinioetako inguru honetan.

Azken hamarkadako zaharberritzeak

1999-2000. Priorearen etxearen estalkiak zaharberritzea: 1.558.152,63 euro. Lana hiru fasetan egin da, multzoa osatzen duten hiru eraikinetan. 

1999. Kripta zaharberritzea: 102.169,60 euro. Lana Kolegiatak sustatu eta Caja Madrid Fundazioak finantzatu zuen. Proiektua eta lanen zuzendaritza Príncipe de Viana Erakundeko teknikarien esku egon zen.

1999. Ibañetatik jaisten den erromesen bide zaharra egokitzea Orreagara iristean: 30.047,96 euro. 

2000. Dorreko eta San Agustin kaperako teilatuak konpontzeko lanak gauzatzea: 9.014. 96 euro. Urakan batek bi dorreetan berunezko zenbait xafla altxatu zituen.

2001. Itzandegiako estalkiak konpontzea: 125.702,69 euro. 

2001. Kolegiatako elizaren kontrahormak sendotzea: 30.038,79 euro. 

2001.Kolegiatako elizaren barrualdea argitzeko lankidetza-hitzarmena onetsi zen. Esku-hartzea kolegiatak sustatu eta Iberdrolak finantzatu zuen. Erakundeko teknikariek proiektua idatzi eta lana zuzendu zuten.

2002-2005. Benefiziodunen Etxea zaharberritzea: 1.128.587,3 euro. Lana hiru fasetan gauzatu da, multzoa osatzen duten hiru eraikinetan. Kabildoarekin ados jarrita, Benefiziodunen Etxea apartamentu turistikoen eraikina bihurtzeko aukera aipatu zen, pilaketa handiak daudenean erromesek erabili ahal izateko.

2006-2008. Hotela. 2.400 euroko mailegua. 

2008-2011. Erromesen aterpea. 6.389.325,80 euro.

